
Isumaginninnermut Naalakkersuisoqarfik
Departementet for Sociale Anliggender

Inatsisartunut ilaasortaq
Jane Petersen, Inuit Ataqatigiit
  
 

Pisortat suliffiutaanni innarluutillit sulinissaminnut 
periarfissaqarnissaannut apeqquteqaat § 36, stk. 1, 28. juni 2010-meersoq  

Jane Petersen inuiaqatigiinni innarluutillit sulinissaminnut periarfissaqarnissaannut 
tunngasumik apeqquteqarneranut qutsavigerusuppara. 

Apeqqut 1 
Innarluutillit suliffeqarsinnaanerannut tunngasumik Naalakkersuisut 
suliaqarnissaminnik siunniussaqarpat?

Akissut
Naalakkersuisooqatigiit isumaqatigiissutaanni ersippoq Naalakkersuisut inuiaqatigiinnik 
nammaqatigiittunik pilersitsinissartik aallunniaraat, tassa sulisinnaassuseqartut 
tamarmik inuiaqatigiinnut tunniussaqarlutik peqataassasut. Taamaattumik 
Naalakkersuisut innarluutillit sulinissaminnut periarfissaqarnissaannut 
qulakkeerininnissap pingaaruteqartuuneranik ilisimaarinnipput, taamaasilluni 
inuiaqatigiinni iluatsittumik akuutinneqarnissaat anguneqarsinnaammat. 

FM 2010-mi akuersissutigineqarpoq ukiuni 10-ni atuartussaatitaanerup saniatigut 
innarluutillit ilinniagaqarnissamut periarfissaannut tunngasunik Naalakkersuisut 2011-mi 
saqqummiinissaminnut pisussaaffilerneqartut. Taamaasillutik inuit innarluutillit 
sulisinnaanissaminnut tunngavissaat pitsanngorsarneqassapput. 

Tamatuma saniatigut innarluutillit sulisinnaanissaannut periarfissat 
pitsanngorsarneqarnissaanni aammattaaq suliffeqarfiit, isumaginnittoqarfiit, 
ilinniartitaanermut tunngasunik suliaqartut allallu iluatsittumik suleqatigiinnissaat 
pisariaqarpoq. Tassunga atatillugu akileraartarnermut atugarissaarnermullu 
tunngatillugu ataatsimiititaliarsuup innersuutai feberuarimi 2011-mi naammassisussat 
Naalakkersuisunit utaqqimaarneqarput. Tamatuma kingornatigut siunissami 
inatsisissanut suliaqarnermut eqqarsaatersuutit innersuutillu attuumassuteqartut 
Naalakkersuisunit ilanngunneqassapput. 

Inuit annertuunik innarluutillit ilarpassui inersimasunngornerminni siusinaartumik 
soraarnerussutisiaqalersarput naak sulerusukkaluaqalutik. Tassunga atatillugu 
ilisimatitsissutigisinnaavara siusinaartumik soraarnerussutisiaqalersarnermut tunngasut 
aaqqissuussiffigineqarnissaat pilersaarutaammat, tassani pingaartumik siusinaartumik 
soraarnerussutisiaqarnerinnarmik inuussuteqartut ikinnerulernissaat aammalu 
ilaannakortumik sulisinnaassusillit amerlanerit sulinissamut periarfissinneqarnissaat 
isiginiarneqassallutik, siusinaartumik soraarnerussutisiaqarmut tapertaasinnaasumik. 
Inuiaqatigiinni inuit sulisinnaasut tamaasa atorfissaqartippagut, tamannalumi aamma 

akileraartarnermut atugarissaarnermullu tunngatillugu ataatsimiititaliarsuup 
oqallisissiaaniippoq. 

Apeqqut 2
Naalakkersuisut qanoq isumaqarpat pisortat suliffiutaanni innarluutillit 
sulinissaminnut misiliisinnaanerannut peqqussussiornikkut 
periarfissiisoqassappat?

Akissut
Pingaaruteqarpoq maluginiassallugu inuiaqatigiinni inuit innarluutillit innarluutaat 
assigiinngissitaartorujussuummata. Tassami pineqarpoq tassa inuit 
sulisinnaassuseqarnerat assigiinngissitaartorujussuusoq. Aamma maluginiarneqassaaq 
ilaat sulisinnaassuqanngimmata. Tamanna oqaatigereerlugu inunnut innarluutilinnut 
tulluartunik suliffissaqartitsiniarneq aallutissallugu pingaartorujussuuvoq, aammalu 
periarfissat taakkua taamaallaat pisortat suliffiutaaniusarianngitsut. 

Maanna malittarisassat atuuttut suliffeqarnissamut periarfisseereerput, pisortat 
suliffeqarfiutaanni namminersortunilu. Sulisinnaassuseq apeqqutaatillugu annertuumik 
innarluutilinnut ikiorsiinissamut malitassat, peqqissartinnissamut malitassat 
malitassalluunniit allat atorneqarsinnaapput. Sulisinnaassuseqarneq 
annikilluinnarsimappat taava inunnut annertuumik innarluutilinnut ikiorsiinermut 
malitassat atorneqassapput. Annikitsuinnarmik sulisinnaanermik annaasaqarsimagaanni 
taava peqqissartinnissamut malitassat fleksjobilluunniit atorneqassapput. 

Naalakkersuisuni innarluuteqarnermut tunngasunik nukittorsaallutalu ineriartortitsivugut. 
Innarluutinut tunngatillugu aaqqissuusseqqinnissami annertuumik innarluutilinnut 
suliffissaqartitsinissamut periarfissatigut pitsanngorsaataasunik 
malitassiuussisoqarnissaa ilaatigut aallutissavarput. 

Inussiarnersumik inuulluaqqusillunga

Maliina Abelsen


